
Izvještaj sa seminara
„Odnos između prava na pravično suđenje, prava na poštovanje privatnog života i slobode izražavanja“
Sarajevo, hotel  „Holiday“, 10. i 11. maj 2017. godine
U zajedničkoj organizaciji Centara za edukaciju sudija i tužilaca u Republici Srpskoj i Federaciji Bosne i Hercegovine, te AIRE Centra iz Londona, dana 10. i 11. maja 2017. godine, u hotelu „Holiday“ u Sarajevu, održan je seminar na temu odnosa između prava na pravično suđenje, prava na poštovanje privatnog života i slobode izražavanja shodno Evropskoj konvenciji o ljudskim pravima ( EKLJP ) i s tim u vezi prakse pred domaćim sudovima. Seminar su pohađala ukupno 34 nosioca pravosudnih funkcija u Bosni i Hercegovini. Predavači na ovom seminaru su bili gospođa Sevima Sali Terzić, Viša pravna savjetnica u Ustavnom sudu BiH, gospodin Bert Maan, bivši sudija Žalbenog suda u Amsterdamu, gospođa Elma Veledar Arifagić, pravni ekspert AIRE Centra, gospođa Monika Mijić, članica Visokog sudskog i tužilačkog savjeta BiH, te dr Ljiljana Mijović, profesorica Pravnog fakulteta u Banjaluci i bivša sudija  Evropskog suda za ljudska prava ( ESLJP ).
Tokom seminara edukatori su  govorili o suštini prava na slobodu izražavanja prema članu 10. Konvencije o ljudskim pravima, o tome šta to pravo podrazumijeva i u kojim situacijama i na koji način može biti ograničeno. Posebno su istaknuti odnos prava na slobodu izražavanja sa pravom na pravično suđenje, te pravom na privatnost, odnosno članovima 6. i 8 Konvencije. Naglašeno je i da država Bosna i Hercegovina ima određene obaveze u vezi sa diskutovanim članovima Konvencije, te da njeno držanje ne smije da bude pasivno. Sva izlaganja su bila praćena primjerima iz prakse ESLJP, te Ustavnog suda BiH, za kojeg je u više navrata istaknuto da je u pogledu primjene člana 10. Konvencije, u potpunosti preuzeo principe ESLJP.
Tokom ove edukacije, učesnici su bili vrlo aktivni u smislu postavljanja pitanja, iznošenja komentara, stavova, te svojih iskustava iz prakse, što je u velikoj mjeri doprinijelo kvalitetu održane edukacije. Kao rezultat veoma aktivne diskusije, istaknuta je neophodnost praćenja prakse Evropskog suda za ljudska prava od strane redovnih sudova, potreba za većom primjenom standarda tog suda u redovnim postupcima, potreba za dodatnom edukacijom sudija i tužilaca u oblasti EKLJP, te potreba da ta obuka bude obavezna. Donesen je zaključak da naknada dosudjena u postupcima zaštite od klevete, treba da ima karakter isključivo satisfakcije za tužioca jer dosuđivanje previsokih naknada može imati obeshrabrujući efekat na lica koja se bave istraživačkim novinarstvom i prenose informacije građanima, a što predstavlja kršenje člana 10. Konvencije. 

